
ХАДГАЛАМЖ, ЗЭЭЛИЙН ХОРШООНЫ ТУХАЙ ХУУЛИЙГ 

ХҮЧИНГҮЙ БОЛСОНД ТООЦОХ ТУХАЙ

1 дүгээр зүйл.2011 оны 10 дугаар сарын 27-ны өдөр баталсан Хадгаламж, зээлийн хоршооны тухай хуулийг хүчингүй болсонд тооцсугай.

2 дугаар зүйл.Энэ хуулийг Санхүүгийн хоршооны тухай /шинэчилсэн найруулга/ хууль хүчин төгөлдөр болсон өдрөөс эхлэн дагаж мөрдөнө. 

ДААТГАЛЫН МЭРГЭЖЛИЙН ОРОЛЦОГЧИЙН ТУХАЙ ХУУЛЬД 

ӨӨРЧЛӨЛТ ОРУУЛАХ ТУХАЙ
1 дүгээр зүйл.Даатгалын мэргэжлийн оролцогчийн тухай хуулийн 12 дугаар зүйлийн 12.1 дэх хэсгийг дор дурдсанаар өөрчлөн найруулсугай:

“12.1.Даатгалын хохирол үнэлэгчийн үйл ажиллагаа эрхлэх тусгай зөвшөөрлийг компанид олгоно. Даатгалын зуучлагчийн үйл ажиллагаа эрхлэх тусгай зөвшөөрлийг компани болон санхүүгийн хоршоонд олгож болно.”

2 дугаар зүйл.Энэ хуулийг Санхүүгийн хоршооны тухай /шинэчилсэн найруулга/ хууль хүчин төгөлдөр болсон өдрөөс эхлэн дагаж мөрдөнө. 

Гарын үсэг
Төсөл

МОНГОЛ УЛСЫН ХУУЛЬ

2026 оны ... дугаар








       Улаанбаатар 

сарын ...-ны өдөр 









     хот






АУДИТЫН ТУХАЙ ХУУЛЬД НЭМЭЛТ, ӨӨРЧЛӨЛТ

ОРУУЛАХ ТУХАЙ
1 дүгээр зүйл.Аудитын тухай хуулийн 10 дугаар зүйлд 10.11 дэх хэсгийг нэмсүгэй:

“10.11.Санхүүгийн хоршоонд тусгай зөвшөөрөл олгосноос хойших 2 жилийн хугацаанд энэ хуулийн 10.1.1-д заасан зохицуулалт хамаарахгүй.”

2 дугаар зүйл.Аудитын тухай хуулийн 10 дугаар зүйлийн 10.2 дахь хэсэгт дараах агуулгатай 10.2.4 дэх заалт нэмсүгэй:

“10.2.4.санхүүгийн хоршоо жилийн эцсийн санхүүгийн тайланг хэлэлцэх бүх гишүүдийн ээлжит хурлаас хоёр ба түүнээс доошгүй долоо хоногийн өмнө;”

3 дугаар зүйл.Аудитын тухай хуулийн 10 дугаар зүйлийн 10.2.4 дэх заалтын дугаарлалтыг “10.2.5” гэж өөрчилсүгэй.
4 дүгээр зүйл.Энэ хуулийг Санхүүгийн хоршооны тухай /шинэчилсэн найруулга/ хууль хүчин төгөлдөр болсон өдрөөс эхлэн дагаж мөрдөнө. 

ЖИЖИГ, ДУНД ҮЙЛДВЭР, ҮЙЛЧИЛГЭЭГ ДЭМЖИХ 

ТУХАЙ ХУУЛЬД ӨӨРЧЛӨЛТ ОРУУЛАХ ТУХАЙ

1 дүгээр зүйл.Жижиг, дунд үйлдвэр, үйлчилгээг дэмжих тухай хуулийн 11 дүгээр зүйлийн 11.7 дахь хэсгийг дор дурдсанаар өөрчлөн найруулсугай: 

“11.7.Бичил үйлдвэр, үйлчилгээ эрхлэгчид олгох зээлийг Сангаас шууд, жижиг, дунд үйлдвэр, үйлчилгээ эрхлэгчид олгох зээлийг банк болон санхүүгийн хоршоогоор дамжуулж олгоно. Банк, санхүүгийн хоршоог сонгон шалгаруулалтаар сонгоно. Банк болон санхүүгийн хоршоонд Сангийн эх үүсвэрийг байршуулах, зээл олгох журмыг Засгийн газар батална.”
2 дугаар зүйл.Энэ хуулийг Санхүүгийн хоршооны тухай /шинэчилсэн найруулга/ хууль хүчин төгөлдөр болсон өдрөөс эхлэн дагаж мөрдөнө. 

АЖ АХУЙН НЭГЖИЙН ОРЛОГЫН АЛБАН ТАТВАРЫН 

ТУХАЙ ХУУЛЬД НЭМЭЛТ ӨӨРЧЛӨЛТ ОРУУЛАХ ТУХАЙ

1 дүгээр зүйл.Аж ахуйн нэгжийн орлогын албан татварын тухай хуулийн 21 дүгээр зүйлийн 21.1.17 дахь хэсэгт дараах заалтыг нэмсүгэй:

“21.1.17.Санхүүгийн хоршооны үндсэн үйл ажиллагаанаас олсон орлого.”
2 дугаар зүйл.Аж ахуйн нэгжийн орлогын албан татварын тухай хуулийн 15 дугаар зүйлийн 15.1.12 дахь заалтын “хадгаламж, зээлийн хоршооны зээлийн эрсдэлийн санд, бусад үйл ажиллагаа эрхэлдэг”, 16 дугаар зүйлийн 16.1.11 дэх заалтын “хадгаламж, зээлийн хоршооны”, 18 дугаар зүйлийн 18.10 дахь хэсгийн “хадгаламж зээлийн хоршооны зээлийн эрсдэлийн сангийн” гэснийг тус тус хассугай.

3 дугаар зүйл.Энэ хуулийг Санхүүгийн хоршооны тухай /шинэчилсэн найруулга/ хууль хүчин төгөлдөр болсон өдрөөс эхлэн дагаж мөрдөнө. 

ЗӨРЧЛИЙН ТУХАЙ ХУУЛЬД ӨӨРЧЛӨЛТ ОРУУЛАХ ТУХАЙ

1 дүгээр зүйл.Зөрчлийн тухай хуулийн 11.9 дүгээр зүйлийг дор дурдсанаар өөрчлөн найруулсугай:


      “11.9 дүгээр зүйл.Санхүүгийн хоршооны тухай хууль зөрчих

1.Санхүүгийн хоршооны үйл ажиллагааг тусгай зөвшөөрөлгүй эрхэлсэн бол хууль бусаар олсон хөрөнгө, орлогыг хурааж, учруулсан хохирол, нөхөн төлбөрийг гаргуулж хүнийг дөрвөн мянган нэгжтэй тэнцэх хэмжээний төгрөгөөр, хуулийн этгээдийг дөчин мянган нэгжтэй тэнцэх хэмжээний төгрөгөөр торгоно.

2.Санхүүгийн хоршоо:

2.1.бичил, жижиг, дунд үйлдвэрлэл, үйлчилгээ, орон нутгийн хөгжил, хөдөө аж ахуй, ногоон, тогтвортой санхүүжилтийг дэмжих зэрэгт чиглэсэн төсөл хөтөлбөрийг дамжуулан хэрэгжүүлэх, эсхүл Зөвшөөрлийн тухай хуулийн 2.11, 2.14, 2.24-д заасан үйл ажиллагааг зөвшөөрөлгүй эрхэлсэн, эсхүл салбар байгуулсан; 

2.2.төлөөлөгч, төлөөлөгчийн газар ажиллуулсан;

2.3.үйл ажиллагаа эрхлэх тусгай зөвшөөрөл, бүртгэлийг түдгэлзүүлснээс хойш тухайн үйл ажиллагааг эрхэлсэн;

2.4.гишүүн бус этгээдэд санхүүгийн хоршооны үйл ажиллагаанд хамаарах үйлчилгээ үзүүлсэн, эсхүл банк, санхүүгийн байгууллага, нэгдсэн төвөөс бусад этгээдээс зээл, зээлтэй адилтгах нөхцөлөөр аливаа хөрөнгө татан төвлөрүүлсэн;

2.5.санхүүгийн тайланд тусгагдаагүй хөрөнгийн эх үүсвэрийг үйл ажиллагаандаа ашигласан;

2.6.санхүүгийн хоршоодын нэгдсэн төвөөс бусад хуулийн этгээдийн хувьцаа, хувьцаанд хамаарах болон бусад үнэт цаасыг худалдан авсан, хөрөнгө оруулсан;

2.7.идэвхгүй гишүүнтэй хийх төлбөр тооцоог хуульд заасан журмын дагуу гүйцэтгэх үүргээ биелүүлээгүй;

2.8.санхүүгийн хоршооны тайлант жилийн цэвэр орлогоос нөөцийн санг бүрдүүлэхгүйгээр гишүүнд ногдох хувийг хуваарилсан бол;
2.9.хууль, дүрэм, журамд заасан бүртгэл, тайлан, мэдээг Санхүүгийн зохицуулах хороо, Хадгаламжийн даатгалын корпорацид ирүүлэх, мэдэгдэх үүргээ биелүүлээгүй;

2.10.Санхүүгийн зохицуулах хорооны үүрэг даалгавар, улсын байцаагчийн албан шаардлагыг хугацаанд нь биелүүлээгүй бол хуулийн этгээдийг арван мянган нэгжтэй тэнцэх хэмжээний төгрөгөөр торгоно.

3.Санхүүгийн хоршооны эрх бүхий албан тушаалтан:

3.1.идэвхгүй гишүүнээр тооцох тухай тэргүүлэгчдийн зөвлөл шийдвэр гаргахаас өмнө тухайн гишүүнд бичгээр, эсхүл цахим хэлбэрээр мэдэгдээгүй;

3.2.Санхүүгийн зохицуулах хорооны үүрэг даалгавар, улсын байцаагчийн албан шаардлагыг хугацаанд нь биелүүлээгүй;

3.3.бүх гишүүдийн хурлыг хуульд заасан хугацаанд зарлан хуралдуулаагүй;

3.4.гишүүнээр элсэхэд хувь хөрөнгө, элсэлтийн хураамжаас бусад татвар, шимтгэл зэрэг төлбөр авсан;

3.5.бүх гишүүдийн хурлаар шийдвэрлэснээс бусад тохиолдолд гишүүн болон гишүүн бус этгээдэд хандив өгсөн;

3.6.тэргүүлэгчдийн болон хяналтын зөвлөл, зээлийн хорооны гишүүн, гүйцэтгэх захирал, ажилтан нь өөрийн нэгдмэл сонирхолтой этгээдэд зээл олгох шийдвэр гаргахад оролцсон;

3.7.санхүүгийн хоршоонд эрхэлж буй албан тушаалаас хамааран үйлчилгээ авахдаа давуу байдал, хөнгөлөлт, эсхүл урамшуулал эдэлсэн бол хүнийг таван зуун нэгжтэй тэнцэх хэмжээний төгрөгөөр торгоно.”

2 дугаар зүйл. Энэ хуулийг Санхүүгийн хоршооны тухай /шинэчилсэн найруулга/ хууль хүчин төгөлдөр болсон өдрөөс эхлэн дагаж мөрдөнө.

САНХҮҮГИЙН ХОРШООНЫ ТУХАЙ ХУУЛИЙГ 
ДАГАЖ МӨРДӨХ ЖУРМЫН ТУХАЙ

1 дүгээр зүйл.Энэ хууль хүчин төгөлдөр болохоос өмнө үйл ажиллагаа явуулж байгаа хадгаламж, зээлийн хоршоод 2027 оны 12 дугаар сарын 31-ний өдрийн дотор Санхүүгийн хоршооны тухай хуульд үйл ажиллагаагаа нийцүүлж, санхүүгийн хоршооны дүрэм, үйл ажиллагаанд мөрдөх журмыг шинэчлэн батална.

2 дугаар зүйл.Санхүүгийн хоршооны тухай хууль хүчин төгөлдөр болохоос өмнө үйл ажиллагаа явуулж байгаа хадгаламж, зээлийн хоршооны тогтворжилтын болон хадгаламж хамгаалалтын сангийн хөрөнгийг тухайн санхүүгийн хоршооны нөөцийн сан руу шилжүүлнэ.  

3 дугаар зүйл.Санхүүгийн хоршооны тухай хуульд заасан Санхүүгийн хоршоодын нэгдсэн төвийг энэ хууль хүчин төгөлдөр болсноос хойш 1 жилийн дотор санхүүгийн хоршоод үүсгэн байгуулж, үйл ажиллагааг эхлүүлнэ.

4 дүгээр зүйл.Санхүүгийн хоршооны тухай хуульд заасан тогтворжуулалтын сангийн үйл ажиллагааг 2028 оны 01 дүгээр сарын 02-ны өдрөөс эхлүүлнэ.

5 дугаар зүйл.Хадгаламжийн даатгалын корпораци санхүүгийн хоршоо дахь хадгаламжийг даатгахтай холбогдох дүрэм, журмыг батлан, бэлтгэл ажлыг хангаж, үйл ажиллагааг 2029 оны 01 дүгээр сарын 02-ны өдрөөс эхлүүлнэ.

6 дугаар зүйл.Энэ хууль болон Санхүүгийн хоршооны тухай хуулийн хэрэгжилтийг хангуулахтай холбогдуулан санхүүгийн хоршоонд зөвлөн туслах, тэдгээрийг  шуурхай удирдлага, зохион байгуулалтаар хангах, бусад шаардлагатай арга хэмжээг хууль тогтоомжид заасны дагуу авч хэрэгжүүлэх чиг үүргийг Санхүүгийн зохицуулах хороо хэрэгжүүлнэ.

7 дугаар зүйл.Энэ хуулийг Санхүүгийн хоршооны тухай хууль хүчин төгөлдөр болсон өдрөөс эхлэн дагаж мөрдөнө.

